
YASHIRIN IQTISODIYOTGA QARSHI 
KURASHISHDA MA’LUMOTLAR TAHLILINI 
MATEMATIK MODELLASHTIRISH
Raximov Sarvarbek Abdumutalibjonovich 
Bosh prokuratura Yashirin iqtisodiyot ko‘lamini tahlil 
qilish ilmiy-tadqiqot markazi prokurori, 
siyosiy fanlar bo‘yicha falsafa doktori (PhD)
ORCID: 0000-0002-3158-4841

Abstract: This article analyzes the positive results achieved through efforts undertaken in the country to combat 
the shadow economy and provides a scientific rationale for the fact that the methods and tools currently in use do not 
allow for the determination of the volume of hidden economic activity or the extent of budget losses resulting from it. 
Furthermore, through a brief analysis of existing international standards and methods, the article presents analytical data 
on the advantages of mathematical modeling of the process for the widespread application of modern digital technologies 
in measuring the complex phenomenon of the shadow economy and performing accurate calculations. The validity of 
these ideas is substantiated by information from official sources, and the importance of widely implementing the developed 
recommendations to achieve a concrete solution to the problem in the future is thoroughly discussed.

Keywords: gross domestic product, unobserved economy, shadow economy, criminal economy, criminal proceeds, 
corruption, budget losses, MIMIC, mathematical modeling.

Annotatsiya: Mazkur maqolada mamlakatda yashirin iqtisodiyotga qarshi kurashish sohasida amalga oshirilayotgan 
ishlar natijasida erishilgan ijobiy natijalar tahlil qilinib, amalda qo‘llanilayotgan usul va vositalar yashirin aylanmalar hajmi 
va ularning natijasida yuzaga kelayotgan budjet yo‘qotishlari miqdorini aniqlash imkonini bermasligi ilmiy asoslantirilgan. 
Shuningdek, mavjud xalqaro standartlar va usullarning qisqacha tahlili orqali yashirin iqtisodiyotning murakkab fenomenini 
o‘lchamga solish hamda aniq hisob-kitoblarni amalga oshirishda zamonaviy raqamli texnologiyalarni keng qo‘llash 
uchun jarayonni matematik modellashtirishning afzalligi bo‘yicha tahliliy ma’lumotlar berilgan. Fikrlarning tasdig‘i rasmiy 
manbalarda keltirilgan axborotlar bilan isbotlangan va kelgusida muammoning aniq yechimiga erishish uchun ishlab 
chiqilgan tavsiyalarni keng qo‘llashning ahamiyati atroflicha yoritib berilgan.

Kalit so‘zlar: yalpi ichki mahsulot, kuzatilmaydigan iqtisodiyot, yashirin iqtisodiyot, jinoiy iqtisodiyot, jinoiy daromad, 
korrupsiya, budjet yo‘qotishi, MIMIC, matematik modellashtirish.

Аннотatsiя: В данной статье анализируются положительные результаты, достигнутые в ходе работы, 
проводимой в стране в области борьбы с теневой экономикой, и научно обосновывается тот факт, что используемые 
на практике методы и инструменты не позволяют определить объём скрытых оборотов и размер бюджетных потерь, 
возникающих в результате них. Также посредством краткого анализа существующих международных стандартов 
и методов приводятся аналитические данные о преимуществах математического моделирования процесса для 
широкого применения современных цифровых технологий при измерении сложного явления теневой экономики и 
проведении точных расчётов. Подтверждение идей доказывается информatsiей, представленной в официальных 
источниках, и всесторонне освещается важность широкого применения разработанных рекомендatsiй для 
достижения конкретного решения проблемы в будущем.

Ключевые слова: валовой внутренний продукт, ненаблюдаемая экономика, теневая экономика, криминальная 
экономика, криминальные доходы, коррупция, бюджетные потери, MIMIC, математическое моделирование.

K I R I S H
So‘nggi yillarda O‘zbekiston Respublikasida iqtisodiy o‘sish darajasi o‘zgaruvchan geosiyosiy jarayonlarning 

murakkab xarakteriga qaramasdan, muvozanatli dinamikani saqlab qolmoqda. 2025-yil yakunlariga ko‘ra, 
O‘zbekiston yalpi ichki mahsuloti 181,5 mlrd AQSh dollarini qayd etib, dunyoda 61-o‘rinni, Markaziy Osiyoda 
2-o‘rinni egalladi. 2030-yilga mo‘ljallangan strategiyaning asosiy maqsadlaridan biri bo‘lgan yalpi ichki 
mahsulotni 200 mlrd AQSh dollariga yetkazish bo‘yicha rejaning 240 mlrd AQSh dollariga yetkazish maqsadi 
bilan almashtirilganligi mamlakatda ijtimoiy-iqtisodiy jarayonlarning naqadar jadal rivojlanayotganligini ko‘rsatib 
beradi.

Mamlakatning xalqaro maydondagi o‘rni, iqtisodiy salohiyati va investitsion jozibadorligi bilan bir qatorda, 
inson kapitali ham ortib borayotganligi mas’ullar oldiga uzluksiz davom etayotgan islohotlarni zamonaviy axborot 
texnologiyalarining keyingi yillarda ijtimoiy-iqtisodiy jarayonlarga ta’siri bo‘yicha berilayotgan prognozlardan 

kelib chiqib takomillashtirish hamda mavjud iqtisodiy masalalarga samarali yechim topish vazifasini qo‘yadi. 
Bunday masalalarga hududlar rivojlanish darajasidagi tafovutlar, xomashyo eksporti ulushini bosqichma-
bosqich kamaytirish zarurati, tashqi savdo balansini yaxshilash, investitsion loyihalar samaradorligini yanada 
oshirish hamda yashirin iqtisodiyot ulushini qisqartirish kabi yo‘nalishlarni misol keltirish mumkin.

O‘zbekiston qisqa vaqt ichida kuzatilmaydigan iqtisodiyotning yalpi ichki mahsulotdagi ulushini 45–50% 
[1] oralig‘idan 2025-yil yakuniga kelib 26,9% gacha [2] pasaytirishga erishgan kam sonli rivojlanayotgan 
mamlakatlardan biri hisoblanadi. Shu bilan birga, tez sur’atlarda o‘sib borayotgan iqtisodiy ko‘rsatkichlar sharoitida 
soyadagi iqtisodiyotning YAIMdagi ulushini rivojlangan mamlakatlardagi ko‘rsatkichlarga yaqinlashtirib, 5–7 
foizgacha pasaytirish muhim vazifalardan biri bo‘lib qolmoqda. Milliy iqtisodiy manfaatlar nuqtayi nazaridan ham 
yashirin aylanmalarning iqtisodiyotdagi ulushini qisqartirish mamlakat iqtisodiy xavfsizligini mustahkamlashning 
muhim omillaridan biri hisoblanadi.

Kuzatilmaydigan iqtisodiyot ikki asosiy tarkibdan, ya’ni uy xo‘jaliklari yoki jismoniy shaxslar tomonidan 
belgilangan tartibda ro‘yxatdan o‘tmagan holda amalga oshiriladigan ishlab chiqarish (xizmat ko‘rsatish) bilan 
bog‘liq norasmiy iqtisodiyot hamda qonun bilan man etilmagan, ammo soliqqa tortilmaslik va qonun hujjatlari 
talablariga rioya qilmaslik maqsadida davlat organlaridan ataylab berkitilgan yashirin iqtisodiyotdan iborat. 
Davlatning yalpi ichki mahsulotini ifodalovchi milliy hisoblar tarkibida kuzatilmaydigan iqtisodiyot to‘lig‘icha hisobga 
olinadi. Bu esa kuzatilmaydigan iqtisodiyotning to‘liq hajmi budjet yo‘qotishlarini anglatmasligini ko‘rsatadi.

Milliy statistika qo‘mitasi ma’lumotlariga e’tibor qaratadigan bo‘lsak, kuzatilmaydigan iqtisodiyotda yashirin 
iqtisodiyot ulushi 2018–2025-yillarda 6,9–8,5 foiz oralig‘ida saqlanib qolayotganligini ko‘rishimiz mumkin 
(1-rasmga qarang). Yashirin iqtisodiyotning qonunlar va belgilangan tartiblarni chetlab o‘tgan holda soliqlar 
va majburiy to‘lovlarni to‘lamasdan, noqonuniy foyda olish yoki foydani oshirishga yo‘naltirilgan harakatlar 
majmuasi ekanligidan kelib chiqadigan bo‘lsak, mamlakatda tadbirkorlarning soliq intizomini yanada oshirish 
bo‘yicha amalga oshirilayotgan chora-tadbirlarni izchil davom ettirish zarurati mavjudligini ko‘rish mumkin. 
Bu esa muammoga yangicha yondashuvlar asosida yechim topish, sohada ilmiy tadqiqotlarni davom ettirish 
zarurati mavjudligini hamda mavzuning dolzarbligini ko‘rsatadi.

1-rasm

Shunga ko‘ra, maqolaning maqsadi sifatida mamlakatda yashirin iqtisodiyot darajasini pasaytirish va 
budjet yo‘qotishlarini bartaraf etishda tadbirkorlik subyektlari hisobotlarini tahlil qilish jarayonlarini matematik 
modellashtirish imkoniyatini ilmiy tahlillar orqali izohlash hisoblanadi.

M A V Z U G A  O I D  A D A B I Y O T L A R  S H A R H I
Sohaning dolzarbligini bu yo‘nalishda ko‘plab tadqiqotlar va ilmiy ishlar amalga oshirilganligi bilan ham 

izohlash mumkin. Jumladan, Pisani & Ovando Rivarola (2019), Clay & Phillips (2015), Hart (2015), Raford 
(2015), Utting (2015), Dallago & McGowan (2015), Schneider & Williams (2020) kabi xorijiy tadqiqotchilar 
va jamoalar tomonidan yashirin iqtisodiyot va uning natijasida yuzaga keladigan budjet yo‘qotishlariga qarshi 
kurashish masalalari o‘rganilgan. Ushbu tadqiqotchilarning ishlari asosan soyadagi iqtisodiyot va uning mamlakat 
iqtisodiyotiga ta’siriga bag‘ishlanganligini ko‘rishimiz mumkin. Jumladan, F. Schneider kuzatilmaydigan 
iqtisodiyot ko‘lamini baholash metodologiyasini ishlab chiqish bo‘yicha ko‘plab ilmiy ishlar olib borgan.

Bundan tashqari, yashirin iqtisodiyot sohasiga oid ilmiy tadqiqotlar xalqaro tashkilotlar va mustaqil auditorlik 
kompaniyalari, ilmiy markazlar va institutlarning ham diqqat-e’tiborida ekanligini ko‘rish mumkin. Xalqaro valyuta 
fondi, ACCA va boshqalar shular jumlasidandir.

Mintaqa nuqtayi nazaridan rivojlanayotgan boshqa davlatlar qatorida Markaziy Osiyo olimlari va 
institutlarining, shuningdek, boshqa mustaqil tadqiqotchi olimlarning ham ko‘plab ilmiy izlanishlarini topish 
mumkin. Masalan, Polese et al. (2023) mintaqada yashirin iqtisodiyotning haqiqiy ko‘lamini korxona rahbarlari 
bilan o‘tkazilgan so‘rovnomalar natijasida aniqlash maqsadida ilmiy izlanishlar olib borgan hamda Qirg‘iziston 
misolida muammoning nafaqat iqtisodiy naf olish maqsadida yuzaga kelishi, balki xalq mentalitetining ajralmas 
qismiga aylanib qolganligi bo‘yicha xulosaga kelgan.

Qo‘shni davlatlar iqtisodchilari nafaqat o‘z davlatlaridagi, balki O‘zbekistondagi vaziyatni ham tahlil qilishgan. 
Jumladan, A. Mergenbayeva, A. Abishova va G. Urazbayevaning tadqiqotlarida 2019-yilda O‘zbekistonda 
yashirin iqtisodiyot darajasi mintaqadagi yuqori ko‘rsatkichlardan biri bo‘lganligi, soliq tizimida amalga oshirilgan 
raqamlashtirish, naqd pulsiz to‘lovlarni kengaytirish, moliyaviy vositalar hamda biznes shaffofligini oshirish 
bo‘yicha raqamli texnologiyalar joriy etilishi natijasida 2025-yil yakunida ushbu ko‘rsatkich sezilarli darajada 
pasayganligi qayd etilgan.

O‘zbekiston miqyosida muammoning ildizi mustaqillikning dastlabki yillari yoxud rivojlanish davrlarigacha 
yetib borsa-da, bu borada ilmiy doiralarda amalga oshirilayotgan tadqiqotlar ko‘lami 2018-yilda dastlabki 
rasmiy ma’lumotlar e’lon qilinganidan so‘ng ortib borganligini ko‘rishimiz mumkin. Jumladan, O‘zbekiston 
Respublikasi Prezidenti Administratsiyasi huzuridagi Iqtisodiy tadqiqotlar va islohotlar markazi, Iqtisodiyot 
va moliya vazirligi huzuridagi Yashirin iqtisodiyot ulushini qisqartirish, soliq va bojxona ma’murchiligini 
takomillashtirish, fiskal tahlillar instituti mutaxassislari tomonidan sohaga oid tadqiqotlar natijalari doimiy 
ravishda e’lon qilib borilmoqda.

Ta’kidlash joizki, tadqiqotlarning asosiy qismi kuzatilmaydigan iqtisodiyot tushunchasi, tarkibiy qismlari, 
ko‘lami va uning iqtisodiyotga ta’sirini ilmiy izohlashga qaratilgan hamda uning fiskal siyosat, inflyatsiya va pul-
kredit siyosatiga ta’siri haqida fikrlar yuritilgan.

T A D Q I Q O T  M E T O D O L O G I YA S I
Maqolaning tadqiqot metodologiyasi yashirin iqtisodiyotga oid xalqaro adabiyotlar tahlili, mamlakatda 

yashirin iqtisodiyotni keltirib chiqaruvchi omillar va ularni bartaraf etish jarayonlarini o‘rganishdan iborat. 
Tadqiqotda 2018-yildan hozirga qadar bo‘lgan davr oralig‘ida rasmiy statistik manbalar asosida e’lon qilingan 
ma’lumotlar tahlil qilingan.

Shuningdek, tadqiqotda analiz va sintez, taqqoslash, statistik tahlil, mantiqiy muhokama, tizimli tahlil va 
umumlashtirish kabi an’anaviy uslublardan foydalanilgan. Mazkur maqola matnini tayyorlash jarayonida tahliliy 
va texnik ko‘mak sifatida sun’iy intellekt vositalaridan 10 foizgacha foydalanilgan.

Ta’kidlash joizki, yashirin iqtisodiyot hisobga olinmagan ishlab chiqarish, statistikada yuritilmay qolgan 
kirim va chiqim, iste’mol va qoldiqdan tashkil topishini inobatga olgan holda, umumiy yondashuv uslubi keng 
qo‘llanilgan. Sohaga oid yetuk tadqiqotchilardan Schneider & Williams (2020) va Serrano-López (2020), 
shuningdek, Iqtisodiy hamkorlik va rivojlanish tashkiloti (OECD, 2002) tadqiqotlarida ham yashirin ishlab 
chiqarish yashirin iqtisodiyotning asosiy manbasi hisoblanishi qayd etilgan.

Tadqiqotning asosiy vazifasi yashirin iqtisodiyot ko‘lami va uning natijasida yuzaga kelayotgan budjet 
yo‘qotishlarini aniqlash jarayonlarini matematik modellashtirishdan iborat.

T A H L I L  V A  N A T I J A L A R
a) Yashirin iqtisodiyot va uning xarakteri tavsifi
Faoliyati rasmiy ro‘yxatga olingan tadbirkorlik subyektlarining barchasi ham o‘zlari tomonidan 

ko‘rsatilayotgan xizmatlar, ishlab chiqarilgan mahsulotlar yoki faoliyatini rasmiy ro‘yxatda to‘liq aks ettirmasligi 
natijasida yashirin aylanmalar paydo bo‘ladi va buning natijasida yuzaga keladigan iste’mol, kirim-chiqim 
yashirin iqtisodiyotni yuzaga keltiradi. Bunda asosiy maqsad ma’muriy boshqaruv va soliqlardan qochish 
hamda ijtimoiy badallarni to‘lamaslik orqali davlat nazoratidan yashirinish motivi hisoblanadi. Bundan tashqari, 
jinoiy iqtisodiyot ham mavjud bo‘lib, u qonun bilan taqiqlangan faoliyatni amalga oshirish, tovarlar va xizmatlar 
ishlab chiqarish asosida paydo bo‘ladi va qonunchilikka muvofiq jinoiy javobgarlikka sabab bo‘lishi mumkin. Bu 
ikki iqtisodiy faoliyat turining o‘zaro bog‘liqligi shundaki, ularning yuzaga kelishiga ta’sir ko‘rsatuvchi omillardan 
biri korrupsiya hisoblanadi. Korrupsiya yashirin iqtisodiyotning kengayishiga ta’sir qiluvchi muhim omillardan 
biri sifatida qaraladi.

Yashirin iqtisodiyotning muhim jihatlari quyidagilar: ishchilar norasmiy faoliyat yuritadi, oyliklar “konvert” 
usulida beriladi, soliqlardan bo‘yin tovlash holatlari kuzatiladi, tovar va xizmatlar hajmining hisobdan yashirilgan 
qismi mavjud bo‘ladi, norasmiy tadbirkorlik yuritiladi va litsenziyasiz biznes tashkil etiladi. Uning asosiy jihatlaridan 
yana biri shundaki, yashirin faoliyat bo‘yicha ochiq manbalar orqali ma’lumot olish imkoniyati cheklangan. Shu 
sababli tadqiqotchilar Dallago & McGowan (2015) davlat organlari nazoratidan turli usullar bilan yashirilishi 
va qonun talablariga to‘liq rioya qilinmagan holda faoliyat yuritilishi kabi xususiyatlaridan kelib chiqib, yashirin 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 207

2026-yil, avgust. 8-son, II-qism

iqtisodiy jarayonlarga “tartibga solib bo‘lmaydigan iqtisodiyot” tushunchasini qo‘llashni tavsiya qilishgan.
Davlat hisobi va nazorati doirasidan tashqarida bo‘lishi sababli yashirin iqtisodiyot budjetga soliqlarning 

undirilmay qolishiga sabab bo‘lishi mumkin. Bu holat turli davlatlar iqtisodiyotida uchraydigan umumiy 
jarayonlardan biri hisoblanadi.

Milliy statistika qo‘mitasi tomonidan MIMIC modeli asosida o‘tkazilgan tadqiqotlarga asoslanib, yashirin 
iqtisodiyotning YAIMdagi ulushi 6,5–8 foiz atrofida ko‘rsatilayotganligi biznes vakillarining soliq intizomi holatini 
to‘liq ifodalab bermasligi mumkin. Bu fikrni quyidagicha izohlash mumkin: ekspertlar, tadqiqotchilar, olimlar 
va sohada faoliyat yuritayotgan mutaxassislar hozirga qadar yashirin iqtisodiyot ko‘lamini aniqlash bo‘yicha 
yagona yondashuvga erishmagan. Shunga ko‘ra, xalqaro amaliyotda qo‘llanilayotgan usul va vositalarning 
barchasi nisbiy xarakterga ega bo‘lib, ayrim davlatlar iqtisodiyoti uchun mos kelishi, boshqa davlatlarda esa 
ulardan foydalanish turlicha natija va ko‘rsatkichlarni yuzaga keltirishi mumkin. Natijada, yashirin iqtisodiyotga 
qarshi kurashish bo‘yicha strategiya va prognozlarni ishlab chiqishda uslubiy aniqlik va milliy xususiyatlarni 
inobatga olish muhim ahamiyat kasb etadi.

Shu o‘rinda, Transparency International1 tashkilotining Korrupsiyani qabul qilish indeksi (Corruption 
Perceptions Index) reyting natijalari bilan Sertifikatlangan buxgalterlar assotsiatsiyasining2 (ACCA) baholash 
natijalarini o‘zaro solishtiradigan bo‘lsak, korrupsiya darajasi past bo‘lgan davlatlarda yashirin iqtisodiyot 
darajasi ham nisbatan past, yashirin iqtisodiyot darajasi yuqori bo‘lgan davlatlarda esa korrupsiya darajasi ham 
yuqoriroq bo‘lish tendensiyasi kuzatilishini ko‘rishimiz mumkin.

Bu proporsionallik Markaziy Osiyo davlatlari uchun ham mos bo‘lib, buni quyidagicha izohlash mumkin:
Birinchidan, 1990-yillardan keyin kuzatilgan iqtisodiy qiyinchiliklar sharoitida davlat xizmatchilarining ish 

haqi darajasi yashash ehtiyojlariga nisbatan past bo‘lgan davrlarda korrupsion holatlarning kuchayishi uchun 
muayyan sharoitlar yuzaga kelgan. Natijada, ayrim davrlarda yig‘ilgan soliqlarning davlat fiskal ehtiyojlarini 
to‘liq qoplash imkoniyati cheklangan.

Ikkinchidan, ishlab chiqarish jarayonlarida yashirin aylanmalarning mavjud bo‘lishi va ularning davlat 
hisobidan yashirilishi natijasida bozorda hisobga olinmaydigan kirim-chiqimlar yuzaga kelib, “qora” buxgalteriya 
hisobini yuritish amaliyotining shakllanishiga sabab bo‘lgan.

Uchinchidan, kriminal iqtisodiyot natijasida yuzaga keladigan yashirin iqtisodiyot odatda jamoat 
xavfsizligiga tahdid soladi. Jumladan, 2025-yilning o‘zida narkotiklar bilan bog‘liq 5700 ta jinoyat va 14 
ta narkolaboratoriya aniqlangan bo‘lsa, so‘nggi besh yilda narkojinoyatlar soni 2,5 barobarga oshganligi 
[1] Afg‘oniston afyuni tranzit yo‘lagiga yaqin hududda joylashgan O‘zbekiston va boshqa qo‘shni davlatlar 
iqtisodiyotida jinoiy yo‘l bilan topilgan daromadlarning yashirin iqtisodiyot tarkibiga ta’sir ko‘rsatishi 
mumkinligini ko‘rsatadi.

Bu omillar mintaqada aholi va biznes o‘rtasidagi iqtisodiy tabaqalanish darajasining ortishiga ta’sir 
ko‘rsatishi mumkin.

b) Yashirin iqtisodiyot ko‘lamini aniqlash jarayonlarini matematik modellashtirishning ahamiyati
O‘z tabiatiga ko‘ra, yashirin iqtisodiyotning aniq hajmini hisoblash murakkab jarayon hisoblanadi. Mavjud 

bilvosita usullarning aniqlik darajasi tahlillarda qo‘llanilayotgan ma’lumotlarning to‘g‘riligiga bog‘liq. Ushbu 
usullarni quyidagi 3 guruhga bo‘lish mumkin:

● makro darajada qo‘llaniladigan statistik usullar; 
● tekshiruvlar o‘tkazish usuli; 
● mikro darajada qo‘llaniladigan aniq qonun buzilishi holatlari bo‘yicha o‘tkaziladigan usullar. 
Xalqaro amaliyotda qo‘llanilayotgan bu usullar ma’lumotlarning birlamchi manbalardan olinishi 

hisobiga ishonchli deb qaraladi. Lekin aniq qonun buzilishi holatlari bo‘yicha tekshiruv o‘tkazish orqali 
bir hudud yoki bir sohada amalga oshirilgan o‘rganishlarga asoslanib, butun mintaqa yoki respublika 
bo‘yicha yashirin iqtisodiyot darajasi va budjet yo‘qotishlari yuzasidan umumiy xulosa chiqarish har 
doim ham aniq natija bermasligi mumkin. Makro darajadagi usullar esa asosan statistik ma’lumotlarga 
tayanganligi sababli amalda yashirin holda amalga oshirilayotgan faoliyatni to‘liq baholash imkoniyatini 
cheklashi mumkin.

Tadqiqot davomida yashirin aylanmalarni aniqlash imkonini beruvchi mantiqiy mezonlarga tayangan 
holda tashkilotning yashirin iqtisodiy faoliyati va budjetga to‘lashi lozim bo‘lgan soliqlardan bo‘yin tovlaganligini 
aniqlash imkonini beruvchi yondashuv ishlab chiqildi. Bu yondashuv ma’lumotlarning bog‘liqlik xususiyati va 
ularni bir butunlikda tekshirish nazariyasiga asoslangan holda amalga oshirildi.

Bu ilmiy qarashni quyidagicha izohlash mumkin. Har bir tadbirkorlik subyekti o‘z faoliyatini boshlagan vaqtida 
ro‘yxatdan o‘tadi, bu adliya va statistika tuzilmalarida hisobga olinadi. Subyekt faoliyatiga qarab litsenziya, 

1	 https://www.transparency.org/en/cpi/2025
2	 https://www.acciobal.com/gb/en/technical-activities/technical-resources-search/2017/june/emerging-from-the-shadows-the-shadow-

economy-to-2025.html

ruxsatnoma yoki shunga o‘xshash vakolat beruvchi hujjatlarni oladi, ushbu holat ruxsat beruvchi organlar 
bazasida ro‘yxatga olinadi. Agar tadbirkor xizmat ko‘rsatish sohasida yoki savdoda faoliyat yuritsa, uning onlayn 
nazorat-kassa mashinasida amalga oshirgan savdo faoliyati aylanmasi saqlanadi yoki u tomonidan foydalanilgan 
kommunal xizmatlar sarfi — gaz, suv, elektr energiyasi bo‘yicha ma’lumotlar mas’ul davlat organlarida jamlanadi. 
Ayrim hollarda tadbirkorlik subyektlari amalga oshirilgan tovar aylanmasini soliq hisobotlarida to‘liq aks ettirmasligi 
mumkin. Bunday hollarda hisobotlarda aks ettirilmagan aylanmalar sababli yuzaga kelgan budjet yo‘qotishlarini 
aniqlash uchun turli vazirlik va idoralarning bir tadbirkorlik subyektiga oid ma’lumotlarini solishtirish orqali subyekt 
darajasida, sohadagi tadbirkorlik toifalari — yakka tartibdagi tadbirkor, mikrobiznes (tovar aylanmasi 1 mlrd 
so‘mgacha), kichik biznes (1–10 mlrd so‘m), o‘rta biznes (10–100 mlrd so‘m), yirik biznes (100 mlrd so‘mdan 
ortiq) — darajasida, shuningdek, soha va hudud kesimida aniqlash imkoniyati yuzaga keladi.

Masalan, bir subyektning hisobotdan oldingi davrda sarflagan elektr energiyasi, gaz va boshqa kommunal 
xizmatlari natijasida ishlab chiqarilgan tovar aylanmasi hajmi ko‘rsatilgan hisobotlar bilan keyingi davrlar uchun 
topshirilgan hisobotlardagi tovar aylanmasi va kommunal xizmatlar sarfini solishtirish orqali yashirilgan qismini 
aniqlash imkoniyati mavjud. Bunday mantiqiy nazorat mezonlari qancha ko‘p qo‘llanilsa, natijaning aniqlik 
darajasi shuncha ortib boradi.

Bundan tashqari, yashirin iqtisodiyot ko‘lami va uning natijasida yuzaga keladigan budjet yo‘qotishlarini 
aniqlash natijalarining haqqoniyligi va ishonchliligini oshirish uchun tahlillar bir vaqtning o‘zida barcha 14 ta 
ma’muriy hudud, ulardagi 208 ta tuman va barcha sohalar kesimida amalga oshirilishi lozim. Bunday katta 
hajmdagi raqamli tahlilni amalga oshirishning muhim shartlaridan biri barcha vazirlik va idoralarning ma’lumotlar 
bazalarini integratsiya qiluvchi platformani joriy etish hisoblanadi.

2-rasm

Ma’lumki, so‘nggi yillarda O‘zbekiston Respublikasi “Raqamli O‘zbekiston-2030”3 strategiyasini amalga 
oshiorish chora-tadbirlari qatorida “Raqamli hukumat”4 va “Raqamli iqtisodiyot-2030”5 strategiyalari ham pirovard 
maqsad bo‘lib qolmoqda. Bunda, 2028 yil yakuniga qadar davlat organlarining kamida 5 mingta ma’muriy funksiyasini 
raqamlashtirish, qog‘oz shaklidagi hujjat aylanishidan voz kechish, vazirlik va idoralarni qog‘ozsiz ish yuritishga 
hamda idoralararo elektron hamkorlikka o‘tkazish, hududlarni ijtimoiy-iqtisodiy rivojlantirishning turli sohalarida  
400 dan ortiq axborot tizimlari, elektron xizmatlar va boshqa dasturiy mahsulotlarni joriy etish orqali barcha 
jarayonlarning shaffofligini ta’minlashga erishish uchun harakat qilinmoqda. Barcha jarayonlarni raqamlashtirish 
bizga raqamli ma’lumotlarni beradi. Lekin raqamli ma’lumotlar tahlil qilinmas ekan, ular ma’lumotligicha qoladi. 
Raqamli ma’lumotlarni tahlil qilish kuchli hisob-kitoblarga asoslangan matematik modellashtirish usulidan 
foydalanishni taqozo etadi.

Yuqorida qo‘yilgan muammo, ya’ni tadbirkorlik subyektlari hisobotlari asosida ular tomonidan soliqlardan 
bo‘yin tovlash yoki qochish maqsadida yashirilgan aylanmalar natijasida davlat budjetiga undirilmay qolgan 
soliqlar hamda ushbu miqdor asosida aniqlanadigan yashirin iqtisodiyot xavfi darajasini aniqlash jarayonlarini 
matematik modellashtirish orqali hisob-kitob jarayonini soddalashtirish imkoniyatiga ega bo‘lamiz (2-rasm).

X U L O S A  V A  T A K L I F L A R
Yashirin iqtisodiyotga qarshi kurashish muammosi barcha davlatlarning iqtisodiy xavfsizlik bilan bog‘liq 

dolzarb vazifalaridan biri hisoblanadi. Lekin sohada yagona bir yondashuv yoki umumkelishilgan vosita orqali 
yashirin iqtisodiyot darajasi va uning natijasida yuzaga keladigan budjet yo‘qotishlarini aniqlash imkoniyati 
mavjud emas.

Bugungi kunda keng qo‘llanilayotgan MIMIC modeli asosida qo‘lga kiritilgan natijalar yashirin iqtisodiyotning 
yalpi ichki mahsulotdagi ulushini bildiradi va ushbu qiymat budjet yo‘qotishlarini anglatmaydi. Shunga ko‘ra, 
yashirin iqtisodiyot bo‘yicha aniq hisob-kitoblarni amalga oshirish uchun jarayonlarni matematik modellashtirish 
orqali raqamli platformani joriy etish maqsadga muvofiq deb hisoblanadi.

Matematik modellashtirishda tadbirkorlik subyektlariga oid ma’lumotlarni eng quyi tizimda qanchalik ko‘p 
tahlil qilish imkoniyati yaratilsa, natijaning aniqlik darajasi shunchalik yuqori bo‘ladi.

